
KAKSHEI
Mütli cheeibü shensinge pendou to kongnyubou kho nyusem ngüh 
yem (Mother Tongue). Jembü nyusem ngühyem angebü müt khoji 
mütlieibü buleng a ayoda hoba langkei sünga himao thenyek yeman 
kilabü. Nyusem ngüh dola hoba wela angebü thükto laula ongkei 
athükbü müt juong kia. Khoei nashou che la jembü ngühyem laula, 
dola hoba wela ngela shanga chüma hoba leweshanga lenenlabü kho 
aeibou kongnyu kümthen ki. 

Nagaland Governmen'ei ‘Three Language Policy’ kho thüksimin 
hapbo leweshanga jungeijung haula janthetan kia. Kho nyekchüha, 
2018 po kaji Government si Private school pendoua lulu ngühyema 
Class 1 ka khangan Class VIII sühko Nagaland Heritage Studies 
(NHS) dogo haanbü takshat le jungeilabü. Haanbü le kho tou jungeiko 
kibü mother tongue takshat le kho chühetko, jakshaiko hoba kümetko 
SCERT, Nagaland danko luongtida. Kho dobü hoba sepeibü kümthen 
kho Language Officer shuongei ikjai lekei. Naga mütli ngühyem 
pendou shanga NHS a kibü tügü lensan pendou jettei ong kilabü. Kho 
tügü lulu ngühyema takshat le luongtibü kho Alternative English jeiko 
jungeilabü, tetlabü Alternative English kho akilabü.

SCERT kho Academic Authority of  Nagaland ki hoba kho departmen'ei 
shean lenbü tügü ho haanbü takshat le luongtida. Chang Literature 
Board ei (CLB)ikjai leko ho le wean chüha hoba shedbü lapenbü hoba 
kongnyu jakshailabü kibü pendou maibouthamei kümetan luongtida. 
Ho le kabü lensan pendou nashousi shuongei shokenko lennyu lenbou 
shuongei lenenlabü dogo maanglem kia. Ho younaka nashousiei 
mubü hapssinge hapbü to yoko langkeia thüksimin yaangbü pailetla  
chüheilabü. Jembü ngühyem angelonga jembü shensinge maotida. 
Khoei nashousi wekoei jembü ngühyem to sanoujan hoba maangdak 
kiko ho le jungeila shanga thungeida.

(Rev. Dr. Wongto Chingmak)
Chairman 

Chang Literature Board

LENSAN 1

Nagaland a kibü Mütli Phang 
Nyen Ngakhangkei - I

Ditletlabü nyekchüh:
1.	 Naga mütli phangeibü nyen ngela hoba haoen aika / laka 

bakkei kho ngela shanga.
2.	 Naga ngühli (lithen) ngela shanga.
3.	 Lensan shangashatko hoba ditenko wela shanga.
4.	 Doan hoba ngühsangei lenbü shuokla hoba kho phaisemla 

shanga.
5.	 Ngüh haanbü ditletla shanga.
6.	 Lubü mütlieibü haang maibü hoba songsido maibü ditletla 

shanga.

Nagabü kho mütli phang juong la aila janyinan ki dogo nyi thenan 
chühlou? Kho aieilausi, mütli phang wekoei lubü phang to aphatko 
jembüeibü ngühyem hoba pisongbousong kia. Naga mütli wekoeibü 
phang nyen danko kho mütlieibü shensinge ayingsi haoen kishang, 
kaophai shanga lenda. 

1. Phom

Phom mütli kho shong kaodak a kida hoba 
haoenei shong maibü a sang sangda. 
Khübü shongshou hoba shong kaophai 
shuong kho hanghangko sangmeiei 
küpleppan kida. Phom dogo laubü tetlabü 
kho ‘sangmei’. Tou kibü Phom kaodak 
to haoeneibü pisibou kaoen nyi aeka 
loushetkei. Kaoen che to ‘Ying’ lauda hoba 
nyiboubü kho ‘Long’ dogo lauda. Phombüei 
haoeneibü bakshang kaoen to ‘Yinghilong’ 
dogo lauda.

2. Lotha

Lubü Naga mütli phang tügü 
Lothabü shuongeikei haoen China 
kaodak a kibü Manchuria kaoen ka 
Naga Hills a kibü Khezhakenoma 
sang to louan kikei dogo tetda. 
Kiko kiko Khezhakenoma sang 
a mütshaang lühpak aeibou 
juongen apbei. Khoei haoen kho 
sang apyuan nebphei kaophai 
aeto satkei. Haoen haushang 
lam a haoenei shumang che 
khatjung tankei hoba lubü shuong 
apyuan thedangae hauteikei. 
Phainei apyubü tanshuong 
aeibou maangmaukei hoba haoen 
shanga pheeikei. Haoen to ‘Latha’ 
dogo jongaikei, tetlabü, “aeibou 
saako haua”. Latha dogo laubü 
kho thonlaje “Lotha” dogo yeikei 
hoba kho nyen shaang hauteibü 
tanshuong la nyenkukei.
       Nyiboubü thenlen kho Khristan mailem mo alousühbü jihsiphai a, 
Lothabü shuongei mühghaü shuong juong to mailembei hoba khübü 
khola lembüsabü kuko kikei. Haoen  ‘Lotha ta loa eroe jipo’, dogo 
laungaida hoba kho tetlabü, lembüsabü penkosouko kubü mütli. 
Jih haubü to yoko tuibouei ‘Lotha’ dogo ong laukei. British Political 
Officer, J.P. Mills-ei kho mütlieibü nyen ‘Lhota Naga’ dogo jungeikei 
hoba jih tuisho phaia Lotha dogo ong tangaitikei.

3. Konyak

Nokei mütlieibü mütshaang 
lühpak a yoakei dogo wela  
shanga kaibü nou sepla damen 
chühshi ma? Konyakbü shuongei 
kho tügü kümda. Haoen ‘Na-
ga’ dogo laungaida hoba kho  
tetlabü, ‘nou’ (na) hoba ‘khünyet’ 
(ga). Lubü mütli phang ka 
jannyinko haoenei nashoutang 
ka thama nou sepbü song kho 
jungeiko louda. Konyakbü 
mütli shuong to ‘Kahha’  
dogokei lauda, ‘kah’ tetlabü 
‘shong’ hoba ‘ha’ tetlabü ‘müt’, 
khoeibü ngühtet ‘shong müt’. 
Nou sepbü hoba mütmang a püpbü kho Konyak mütlieibü shensinge 
ki. Konyak dogo laubü thenlen pennyi kia. Shaangboubüa, Konyak 
kho ngüh pennyi ka luongkei, Khao tetlabü khu hoba Nyak tetlabü 
nakhübü aieilausi Konyakbü shuong la khulou nakhütham kibü 
shanga. Nyiboubüa, haoen to ‘Kong-nyak’ dogo lauda hoba kho 
tetlabü ‘kung a püpbü’. Konyak dogo laubü kho Britishbü sembung 
ka luongbü ngüh dogo thenenda. 

4. KukI

Nagaland a kibü Kuki mütli phang kho 
“Khul” kaoen ka bakkei dogo tetda. Kho 
kaoen kho Central China a kia. Khul 
tetlabü ‘laangpop ayingsi kaomaang’. 
Burmabü shuongei Kukibü shuong to 
‘Chin’ dogo ngada. Chittagong shong 
kaodak a kibü Bengalibü shuongei 
Kukibü shuong to ‘Kookies’ dogo 
ngada. Britishbü shuongei haoeneibü 
phang nyen Kuki dogo dokei hoba kho 
ong lole la jungeiko louda.

Thailei

5. Sangtam

Ladang Britishbü Northern Sangtam 
kaodak to shaangleko lousühkei 
kheijinei  haoeneibü leiyeibou 
Woodthorpe-ei haoen to kan laka 
loukei dogo phekei. Haoenei 
“Sangdang” dogo jongaikei. 
Sangdang laubü tetlabü kho shon 
aieilausi haoenei shon shean kho 
thüka chüm dangan kikei. Kho nyen 
kho ong haoeneibü pisibou sang 
nyen kikei. Lausikei kho British 
Officer-ei haoeneibü phang nyen 
Sangtam dogo dokei hoba khüka 
khangen Sangtam dogo ngabü kho 
lole la yeikei. 

A.	Phebü hoba jongaibü:
1.	 Phom dogo laubü tetlabü ai? Phom mütli kho laka bakkei 

thenen lenashi.
2.	 Lotha dogo ngabü ngüh ai ka longkei? Kho tetlabü ai?
3.	 Lothabüei haoen mütli to lai ngangaida?
4.	 Kuki mütli laka bakkei dogo tetda?
5.	 Sangtam mütlieibü pisibou sang nyen kho ai? Khoeibü tetlabü 

ai?
6.	 Konyak dogo laubü thenlen pennyi kia kho lenashi.

Ngühtet:
1.	 Janyinan       – Denden la yeitibü; che ka juong la yeitibü
2.	 Shensinge      – Jembüeibü kihang, thechüh,song
3.	 Hanghangko  – Athakko ayingsi ponpendou haühthükko kibü
4.	 Mütshaang     – Müt juong ayingsi müt webü lühpak juong
5.	 Penkosouko   – Apsileko, juongnyu
6.	 Thenlen           – Thenen lenbü, dambülebü janyobü
7.	 Lembüsabü    – Siisak angtian mühghaü la lemla kubü

B.	Kuan kibü ho jitiashi:
1.	 Lotha 			   Sangmei dogo laubü.
2.	 Phom				   Khul ka bakkei.
3.	 Sangtam			   Shaang hauteibü.
4.	 Kuki				    Nou sepbü hoba mang a püpbü.
5.	 Konyak			   Shon thüka chüm dangan kibü.

C.	Ashenbü shentiashi:
1.	 British Officer _____________________ ei nyen ‘Sangtam’ dogo 

dokei.
2.	 Lotha mütli kho China kaodak  a kibü __________ kaoen ka 

loukei.
3.	 Phom mütli kho ____________ a kida hoba shong maibü a sang 

sangda.
4.	 Konyak ngüh a ‘kah’ tetlabü ___________ hoba ‘ha’ tetlabü 

__________.
5.	 Chittagong shong kaodak a kibü Bengalibü shuongei Kukibü 

shuong to _________________ dogo ngada. 

D.	Kuan kibü ngühlin kho Tükde si Aying lenashi:
a.	 Konyakbü mütli dogo wela shanga, müt khoei haoeibü nou 

sepjan.
b.	 Phombüei haoeneibü bakshang kaoen to ‘Yinglong’ dogo 

lauda.
c.	 Lothabü mütliei Khezhakenoma sang apyuan nepphei kaophai 

aeto satkei.
d.	 Sangtam mütli shuong to shaangleko haüyubü Britishbü officer 

kho J.P. Mills.

E.	Müt nyi pang la janashi hoba phanga kuan kibü ngüh haanbü 
ditletbü  khübü kho jinan ngühlin kümashi. Kho phaia Class 
pendou thedang a wean lenashi:

Hanghangko Shensinge Penkosouko

F.	 Ho lensan a lenbü mütli phang ka nyi maikubü che pienashi hoba 
kho phangeibü shausiyung, neisimei, louyujayubü tügübü nyi aei 
maikubü shanga ngühpem 100 ka 150 thüng jinan doashi. Nyi 
jongaibü to thuiko soupüp kümla thükkei.

LENSAN 2

Ngeibü Nagaland

6

Ngeibü Nagaland

Laonei bunyemdeinyem kho chobasao
Hoba meisiau khoeibü maanglan 
lombou.
Laonei kaodak kho hon huphang ngüh
Hoba lithen le a thük hapbü lekak juong,
Laonei shongshou kho suokbou
Hoba chanyu kho thangbou maibü,
Kho Nagaland, ngeibü Nagaland.

Laonei sanou kho yaangbü deikhün
Hoba sangmai kho dei shuong.
Laonei maanglan kho bakanda 
Hoba maang kaangbü kho kaodak 
nasetshang a kida,
Laonei müh shuongei nyenshen kibü
Hoba lakjeibü mütshuong kekei,
Kho Nagaland, ngeibü Nagaland.

Rükulü Kezo

Ditletlabü nyekchüh:
1.	 Chipüp kho maisho nonko hoba ngühluong tükde angko wela 

shanga.
2.	 Chipüp ho shangashatko ditenla hoba chipüp ngühtet lenla 

hoba doanla shanga.
3.	 Chipüp ka phebü jongaienla shanga.
4.	 Doan hoba ngühsangei lenbülaubü ditenla hoba kho phaisemla 

shanga.
5.	 Ngüh haanbü shuong ngela hoba khübü kho nyi ngühlin kümbü 

a jungeila.
6.	 No kishang kaoen a meisiau hoba bunyemdeinyem kibü ngela 

shanga.

Ngühtet shuong:
1.	 Bunyemdeinyem	 –	Bu, chipen, sang tügübü
2.	 Maanglan	 –	Maangpon a aikei amaibü akakbü müt, 		

		  ngühmai laubü müt
3.	 Hon	 –	Namsek laang	
4.	 Maang kaangbü	 –	Lakbühongbü müt
5.	 Nasetshang	 –	Yaksaeibü shimung a na künshang
6.	 Nyenshen	 –	Shanenbü ayingsi hangenbü müt
7.	 Lakjeibü	 –	Lakbühongbü müt, maang kaangbü müt

Thailei

A.	 Chipüp ho ngühluong tükde angko maisho wela shanga.
	 Chipüp kho nashousi pendouei leko wetiashi. Kho phaia mütpem 

weko la wetiashi.

B.	 Phebü hoba jongaibü:
1.	 Ho chipüp, “Ngeibü Nagaland” a bunyemdeinyem hoba 

meisiau dogo laubü kho ai to ong lauda?
2.	 Ho chipüp donyuei Nagaland shanga nyenmai ai ong dokei?
3.	 Chipüpnyuei “Lithen le a thük hapbü lekak juong” dogo laubü 

khoeibü ngühtet ai?
4.	 Ho chipüp a maang kaangbü shuong kho ao to laukei? 

Chipüpnyuei kho aila laukei?
5.	 “Laonei sanou kho yaangbü deikhün hoba sangmai kho dei 

shuong” dogo laubüeibü tetlabü ai?

C.	 Ashenbü a shentiashi:
1.	 Laonei bunyemdeinyem kho ________ hoba meisiau khoeibü 

maanglan lombou.
2.	 Laonei shongshou kho sokbou hoba chanyu kho ________ 

maibü.    
3.	 Laonei sanou kho yaangbü deikhün hoba _____ kho dei 

shuong.
4.	 Laonei müh shuongei __________ kibü hoba lakjeibü 

mütshuong kekei.
5.	 Maang kaangbü kho kaodak ____________ a kida.

Maanglan Thangbou Sangmai Nyenshen

D.	 Senei ai hangsilam danko busidei hoba meisiau yangsikok 
püetangetan phola? Damanchühashi hoba  senei kümenlabü 
hangsilam 3 ayingsi 4 doashi.

E.	 Lauen lenbü (speaking activity) kümthen: 
Nashousi müt sem pang la janashi. Phanga kuan kibü ngüh jinan 
ngühlin kümla saan weko la lenashi. Saan weko ka müt che pien 
haoenei ngühlin kümbü kho pendouei titko wean lentiashi.

F.	 Kümthen
	 No kishang kibü chipen ngao hoba meisiau ngaoeibü soupüp 

lamenashi. Khübü shuongeibü nyen doan lekak a tipashi.

LENSAN 3

Nagalandeibü Lümsilang – I      

Ditletlabü nyekchüh:
1.	 Kaibü mütlieibü lümsilang hoba khoeibü tetlabü ngela shanga.
2.	 Lubü mütli phangeibü lümsilang ngela hoba maikula shanga.
3.	 Haanbü ngüh, ngühtet hoba ngühli ngela hoba khübü kho nyi 

kümbü ngühlin a jungeila shanga.
4.	 Khambü ayingsi kongnyu ngühlen lamla ho lensan  ditenko 

wela shanga.
5.	 Kaibü ngühyem tükde dola hoba laula shanga.
6.	 Doan hoba ngühsangei lenbülaubü shuokla hoba kho 

phaisemla shanga.
7.	 Mütli phang pendouei jettei ayingsi phatko jungeibü song shenla 

hoba ditenla shanga.
8.	 Kaibü mütlieibü hoba lubü mütli phangeibü lümsilangeibü 

jungeihaang maibü maikula hoba soumo souhat kula shanga.

	 Nagaland kho lümsilang juong kibü kaodak dogo nyenshen 
kia. Nagaland a mütli phang juongnyu kia hoba pendouei loloeibü 
lümsilang kia. Lümsilang juongbou kho sekmouchümou to phenyubü 
kibü lida aieilausi pijihboujih ka thama sek moubü kho pendou to 
kongnyubou kümthen ki.
	 Pisibou song a, lümsilang jihsiphai a haülabü hiletko pendou 
to thükkabou mühghaü la lembüsabü kuko hoba nouko lembei. 
Haoeneibü mütten a phesijem janyuko, shaukoyungko hoba olin 
angyuko lümsilang likei.

Aoleang Monyu

	 Ho lüm kho 
Konyak mütlieibü 
pendou to kongnyubou 
lüm ki. Lüm ho 
kesiaong keyubü 
jihsiphai Kündanglit  
thonbü chathepa 
lida. Ho lümsilang 
a ‘Wangwan’ dogo 
hangenbü mühghaü 
sangko lüm lida.
Wangwan mühghaü dogo tetsida lenko hakü thedanga  
ngat yikkhüh yoan changen lotida hoba mütshuong la haülabü kula 
shanga leiyetda. Songei ho lüm chalou lak lida hoba ho lümsilang a 
ngau phokla hoba aukipmeikip la kouda, louyujayubü kida, chisichia 
atyubü hoba tombülakbü kida hoba shaukoyungyuko olin angyuko 
lüm lida.

Metümnyo

	 Ho lüm kho Yimkhiung 
mütlieibü hoba ho po 
weko Molit 8th nyet lida. 
Yimkhiungbüei bousu la 
soushou lak hoba yaksa la 
soushou ngao kida dogo 
tetda. Khoei, ho lümsi-
lang kho nashou haanbü 
bukbü shuong la soushou  
kubü tetsida lenko lida.
Ho lüm a, lembüsabü kuko 
bousu nashou shanga 

phepem lak hoba yaksa nashou shanga phepem ngao phokuda. 
Athakko, ho lümsilang a tomyulakyuko, jenanouna haanbü lamyuko, 
sangmai kümbo lüm lida hoba chümkanla ngüh yeida. 

Mimkut

	 Ho lüm kho Kuki 
mütlieibü hoba    ho   
po   weko   Poanglümlit  
17th nyet lida. Ho lümeibü 
nyen kho ‘mim’ tetlabü, 
nyi ka sungenbü. Kukibü 
shuongei tetbü, haoen 
kaomaang a kikei hoba 
ladang haoen tangto 
longkei, kheijinei haoenei nyi shaang hapbei. Mimkut lüm kho shabü 
mühghaü ‘Thilha’ dogo nyenbü, aoei kaomaang a songdakta, hao 
olintila lida.

Tokhu Emong

	 Ho lüm kho Lotha 
mütlieibü hoba ho 
po weko Saophenlit 
7th nyet lida. ‘Tokhu 
Emong’ kho sek ka 
langle sungen phaia 
hübümangbü ka hakso 
hapbü tetsida ngetiko 
lida. Lubü lümsilang a 
tügü ayingko, Tokhu 
Emong lüm libü jihsiphai 

a aukipmeikipla hoba ngau phokla akouda, namyaknamsei akida 
hoba wakou ahauda. Ho lüm a aokei sang bakhün üaitida. Jikophaiko 
kibü aei maitila hoba sangmai kümbo jenanouna hoba chümpen  
shuong la phesijem jankuda.  Püh thangjam kitila hakü nyangko 
wanlong yaang jükan tomyulakyuko lüm lida.

Sekrenyi

Sekrenyi kho Angami 
mütlieibü kongnyubou 
lüm hoba ho po weko 
Küphailit 25th nyet lida. 
Ho saüsimaü ka saüenbü 
lümli ki. Khoei, Sekrenyi 
lümli a sangeibü deikhün 
saopota hoba kho phaia 
deikhün khünei bousu 
shuong mang yuda. 
Mangyuan apbü kho 
khonsak onet hoba shatsinyat saken apda dogo tetda. Deikhün khüka 
dei khubada hoba bousuei lebü neisimei saüenla shanga phinda. 
Chümsibung saüenla shanga yaksa shuongei thaonyu khamthung 
kongnyubou kaijembo ih lakda. Lembüsabü kümthen pendou wanen 
phaia  ong jepshaujepyungko hoba olin angyuko lüm lida.

Chega-Gadi

Ho Liangmai mütlieibü 
lüm hoba ho po weko 
Sangwansatlit 31st nyet 
lida. Kibülebüa haülabü 
kitila shanga shaangle-
ko aunakaupaang hai-
tian lemla kuan ho lüm-
li khangda. Kho phaia, 
sangbü pendou sek 
to “Tebai Bailo” dogo 

phaangko ngekko kouda. Khei ngekko sekto koubü kho meisiau, 
yangsikok haoeneibü sek to telou dogo hatlenko ngekda dogo tet-
da. Khoto yoko, lümli ho heshou medei shuong thangnyu thangbou 
lamyubü hoba jambü shanga konglean lida. Thangnyu thangbou 
maang ngeyula shanga setyuda hoba yaksanyuei thungbüjokbü 
kho liko shaudayungda. Ho lüm a chümpen jaisina shuong hoba 
pühdak a jepshaujepyungko lüm lida.

Habü ngüh shuong hoba ngühtet ngeashi:
1.	 Lümsilang	 –	 Lüm libü, shaukoyungko shaibü
2.	 Üaitida	 –	 Asattida
3.	 Pühdak 	 –	 Sangbü pendou, imyam
4.	 Phesijem	 –	 Uk, masu, tek, ngou tügübüeibü phe; 
			   shausiyung maibü
5.	 Chathep	 –	 Bali che ayingsi chalou nyet thenbü
6.	 Konglean	 –	 Kongnyubou
7.	 Yikkhüh	 –	 Buyikdeiyik
8.	 Soushou	 –	 Müteibü sou
9.	 Langle	 –	 Kebüaongbü
10.	Saüsimaü	 –	 Shedsikhao, shatsinyat

Thailei
A.	 Lensan a laobou ngühlin danko kuan kibü ngühlin shanga lenda:

1.	 Peisilei den che ayingsi müt saopoko phobü. 
___________________________________________________________

2.	 Kesiaong longtila shanga kao a lang kebü/langle kümthen. 
___________________________________________________________

3.	 Pienbü chalou chenei shuongsiphang yosheian louyuko, 
lembüsabü kuko hoba shaukoyungko setbü.
___________________________________________________________

4.	 Mütshuong dambü cheto sungbako jitiphaitibü. 
___________________________________________________________

5.	 Shale maibü ayingsi keisiyang kibü langkei. 
___________________________________________________________

6.	 Kaomaang a kibü shabü mühghaü. 
___________________________________________________________

B.	 Mütli phang hoba lüm kuan kibü jitiashi:

		  Mütli				           Lüm
Yimkhiung			   Chega- Gadi
Lotha				    Sekrenyi
Konyak				    Metümnyo
Kuki				    Aoleang Monyu
Liangmai				   Tokhu Emong
Angami				    Mimkut

Lümsilangeibü nyen Kho ladang lida?
Metümnyo 
Mimkut 
Aoleng Monyu
Tokhu Emong
Chega Gadi
Sekrenyi 

E.	 Tükde jongaibü a seiashi:
	 1.	 Kukibü shuongei tetbü haoen 

(a)	shong a kikei	 (b)	laangpop a kikei
(c)	kaomaang a kikei	 (d)	shumang junga kikei

	 2.	 Laobou lüm hübümangbü ka hakso hapbü tetsida lenko lida
(a)	Sekrenyi	 (b)	Tokhu Emong	
(c)	Aoleang Monyu	 (d)	Metümnyo

	 3.	 Sekrenyi lüm a mang yubü tetlabü kho –
(a)	langle phaia mang yuan apbü.
(b)	shabü mühghaü aloutila shanga.
(c)	onet hoba shatsinyat saken apbü.
(d)	wangwan mühghaü sungletla shanga.

	

C.	 Phebü habü ho jongaiashi:
1.	 Ai lümsilang a mütshuong aukipmeikipla hoba ngau phokla 

akouda?
2.	 Aoleang Monyu lüm aila lida? Aishanga ngat changen lotida?
3.	 Metümnyo lüm kho ai tetsida lenko lida?
4.	 Sekrenyi lüm a Angami shuongei ai kümda?
5.	 Aoeibü hoba laobou lüm a thangnyu thangbou lamyuda? 

Thangnyu thangbou ngeyula ai kümda?
6.	 Kuki mütliei Mimkut lüm aila lida?
7.	 Ho lensan a lenbü lümsilang lak pendou a jettei jungeibü song 

pennyi nyi lamenbü doashi.

D.	 Phanga kuan kibü lümsilang wekoeibü chalou tetbü doashi: 

	 4.	 Phepem ngao ayingsi lak phokubü kho ho lüm a jungeida
(a)	Metümnyo	 (b)	Tokhu Emong
(c)	Mimkut	 (d)	Sekrenyi

	 5.	 Tokhu Emong lüm a habü hola phesijem jankuda
(a) Jenanouna hoba chümpen shuong la.
(b) Yenbou ngabü shuong la.
(c) Nashousi shuongeibü sou la.
(d) Thilha mühghaü olintiko phola shanga.

	 6.	 ‘Tebai Bailo’ dogo phaangbü nyekbü kho
(a)	Sek to akoula mütshuong to hatlenbü.
(b)	Chega-gadi lüm süha dogo khong nyekbü.
(c)	Thangnyu thangbou kanglanga sanou ngüh.
(d)	Sek to alotla meisiau yangsikok to hatlenbü.

F.	 Lensan weashi hoba phebü kho ngühpem cheei jongaiashi:
1.	 Kesiaong cheeibü nyen ka sungenbü lüm. __________________
2.	 Saüenbü lüm ____________________
3.	 Kesiaong kebü jihsiphai a lüm libü. __________________
4.	 Kibülebü a haülabü kitila shanga lembüsabü kuan lüm libü. 

__________________

G.	 Damanchühashi hoba jongaiashi:
	 Müt nyi pang ayingsi saan saan janan setashi hoba kuan kibü 

phebü ho shanga lenyulauyashi:
(a) Ho lensan a lenbü lümsilang che to nokei yola ngaa longa, 

laobou lüm to haula hoba aila?
(b) Naga pisibou mütten a mühghaü shuong la aila lembüsabü 

kukei hoba nouko kikei?

LENSAN 4

Nagaland a Kibü Mütli Phang 
Nyen Lai Ngakhangkei - II

Ditletlabü nyekchüh:
1.	 Naga mütli phangeibü nyen ngela hoba haoen aika/ 

laka bakkei kho ngela shanga.
2.	 Naga ngühli (lithen) ngela shanga.
3.	 Lensan shangashatko hoba ditenklo wela shanga.
4.	 Doan hoba ngühsangei lenbülaubü shuokla hoba khübü kho 

phaisemla shanga.
5.	 Ngüh haanbü ditletla shanga.
6.	 Lubü mütlieibü haang maibü hoba songsido maibü ditletla 

shanga.

6. Yimkhiung

Jih chenei jaisina müt nyi 
posilit juongnyu ühaüyuko 
pangen kikei. Cheei che aeibou  
lamyukei lausikei lan ong kije ange.  
Haosi kho tügü lamyuko paijinei nyet 
che chalou a haosi haüyukei hoba 
aeibou olinyukei. Haosiei sang che 
sangkei hoba kho Yimkhiung Awün 
dogo nyenkukei. Yimkhiung dogo 
laubü tetlabü, ‘lambo hauan sühbü’ 
hoba Awün tetlabü, ‘hangbü’. Ngüh 
pennyi  khoeibü tetlabü kho ‘hangbü 
kaoen ayingsi kaoen laonei jaisina 
nyi kho haüyukei ayingsi haosi 
haüyushang kaoen’. Government le 
shuong a haoen mütlieibü nyen kho  
Yimchunger dogo haplabü lausikei 
tükdebü nyen kho Yimkhiung hoba kho 
tou nyangko ong jaksheikei.

7. Zeliang 

Zeliang dogo ngabü nyen kho  
mütli phang pennyi shanga jungeida 
– Zeme hoba Liangmai. Haoen 
kho Nagaland state Peren district 
kabü mütli ki. 1943 po a Naga Hills 
districteibü Deputy Commissioner, 
C.R. Pawseyei mütli nyi hamla 
Zeliang Naga mütli dogo nyenkukei. 
Khüka khangan kho nyen kho ong 
jungeida. 

8. Angami 

Angami kho Tenyimia dogo 
shananen kibü mütli phang shuong 
yoa yobü mütli hoba haoen pendou 
Vadi-o dogo nyenbü pi ka loubü mütli 
dogo tetda. Angami dogo ngabü 
nyen kho den lulu ka ngakhangbü 
lamenda. Poumaibü mütliei haoen 
to  Ngami dogo lauda, hoba kho 
tetlabü, ‘maibü mütli’. Maobü 
shuongeikei haoen to  Ngami dogo 
lauda lausikei Mao ngühyem a 
khoeibü ngühtet kho ‘Tenyimiabü 
aolanga kibü’. Khezhabü shuongei 
haoen to ‘Anga’ dogo lauda hoba 
kho tetlabü “pendoueibü sanou 

sungletbü”. Lausikei tou jungeiko kibü nyen Angami kho Britishbü 
shongei ngako loubü kho ong pendouei jungeida.

9. Chang

Chang mütli phang kho Chongnyu 
bu ka bakkei dogo tetda. Chongnyu 
bu kho jiji aedang pendou ka hapda.
Lausikei Chang dogo nga khangbü 
thenlen lubü atkei kia. Thenlen 
cheei laubü, Chang dogo ngabü kho 
Changennyu dogo laubü ngüh ka 
sungenkei. Kho ngüheibü tetlabü 
‘loubünyu lobü’ ayingsi ‘kaijembo 
kibü to aeian suokbü’. Athakko lubü 
thenlenei laubü, Chang mütli kho 
chaang kaoen aeka loukei khoei 
Chang dogo ngada.

10. Chakhesang 

“CHAKHESANG” dogo laubü mütli 
phang kho mütli semeibü nyen 
khangbü sungan yoshaibü nyen - 
Cha kho Chokri, Khe kho Khezha 
(Kuzha) hoba Sang kho Sangtam. 
Khoei Chakhesang kho mütli phang 
sem yoshaibü ki. 
  	 Chakhesang Naga mütli  
kho ngühyem juong kibü phang 
hoba haoenei Chokri, Khezha  
(Kuzha), Poüme, Sangtam, Sümi 
hoba Rengma ngüh laula thükda.

Ngühtet:
1.	 Thethen (Prefix)	 –	 Ngühpem che thedanga ngühtet haanbü 	

		  luongtila dopem at jinbü/ thenbü.
2.	 Phaithen (Suffix)	–	 Ngühpem che phainei ngühtet haanbü 		

		  luongtila dopem at jinbü/ thenbü.
3.	 Haüyushang	 –	 Haüyubü kaoen, hapyubü ayingsi ngeyubü 	

		  kaoen.
4.	 Aolanga	 –	 Jenyua.
5.	 Chaang	 –	 Chanyu luongbü aedang kabü kaoen.
6.	 Ngühyem	 –	 Mütli cheeibü nyusem ngüh.

Thailei

A.	 Phebü hoba jongaibü:
1.	 Ladang hoba aoei Zeme hoba Liangmai phang nyi khoto 

Zeliang Naga mütli dogo nyenkukei?
2.	 Yimkhiung Awün laubü ngühtet ai? Kho nyen ailai nga 

khangkei?
3.	 Angami dogo ngabü nyen kho aika sungenkei hoba tetlabü ai?
4.	 ‘Chakhesang’ dogo ngabü nyen kho ailai nyenkei hoba 

haoenei ai  ngühyem ong laula thükda?
5.	 Chang dogo laubü kho ailai nga khangkei kho thenen lenashi.

B.	 Ashenbü a shentiashi:
1.	 Chang mütli phang kho  ____________________ bu ka bakkei 

dogo tetda.
2.	 Chakhesang mütli phang kho mütli _____________ yoshaibü ki.
3.	 Zeliang kho mütli phang pennyi __________ hoba __________ 

shanga jungeida.
4.	 Angami nyen kho Meitei ngüh _______________ ayingsi 

__________ka sungenkei.
5.	 Yimkhiungeibü tükdebü nyen kho ___________________.

Ühaüyuko
Hamla

Ngühyem
Aedang

Lamyuko
Khangen
Thenlen
Phang

Haüyushang
Shananen

Changennyu
Tetlabü

C.	 Kuan kibü A hoba B jitiashi:
		  A	 B

1.	 Yimkhiung	 Peren district.
2.	 Zeliang	 ‘loubünyu lobü ayingsi aeian 		

	 suokbü’.
3.	 Angami	 ngühyem juong kibü mütli.
4.	 Chang	 Yimkhiung Awün.
5.	 Chakhesang	 pendou kümenla thükbü mütshuong.

D.	 Kuan kibü ngühlineibü ngühtet, lensan wean chühen ngühpem 
che pangei jongaiashi:
1.	 Mütshuong haan yosheingaibü. __________________
2.	 Lubü kaijembo kibü mütshuong ayingsi peisilei to aeian 

loushangen kibü. ___________
3.	 Mütli phang wekoei laubü ngüh. ______________
4.	 Ngühli ayingsi ngüh shuong phanen lenbü. ____________

E.	 Kaibü lennyu lenbouei ngüh at kaangpang wean lenlabü. Nyi 
titoubü ngüh a seiashi:

Chakhesang Chang Zeliang Yimkhiung Angami

A F E S T B V R Y
C Z D C X A Z E U
E O N H B S E Q I
G L I A C F L X O
Y I M K H I U N G
I X A H A X R D N
K Z G E N V F D A
M V N S G B A Q I
P S A A D V R S L
R T O N X S J H E
S M H G N A L E Z

G.	 Ho lensan a lenbü mütli phang ka nyi maikubü che pienashi hoba 
kho phangeibü  shausiyung, neisimei, louyujayubü tügübü nyi 
aei maikubü shanga ngühpem 100 ka 150 thüng jinan doashi.

      Nyi jongaibü to thuiko soupüp kümla thükkei.

F.	 Kuan kibü mütli phangeibü nyen kho phanga kümen kibü box ka 
lamenashi:

LENSAN 5

Nao hoba Nidku
(Naga aubakyukbak ngühli)

Ditletlabü nyekchüh:
1.	 Lensan ho ditenko maisho wela shanga.

2.	 Ngüh haanbü ditletlabü hoba khübü kho nyi ngühlin 
kümbü a  jinla shanga.

3.	 Sansan kümthen danko ngühlau jongsak hoba 
shangashatko titlabü jongsak samenla shanga.

4.	 Doan hoba ngühsangei lenbülaubü shuokla hoba kho 
phaisemla shanga.

5.	 Ngühli ka phebü jongaienla shanga.

6.	 Naga aubakyukbak ngühli ngela shanga.

7.	 Ngühei thenen lenbü jongsak maitila shanga.

Jih chenei thangbou maibü nyi kikei, Nao hoba Nidku. Nyetche 
haosiei, Temi dogo nyenbü haukiyaangkibü shabü mühghaü kho 
haitila janthetkei. Haosi haujinei lamlom a thangbou sem haüyukei 
hoba haoen kho Masuset, Buthem hoba Monshu. Temi shabü 
mühghaü haitila haoen semkei maangangkei. Thangbou ngao kho 
nangnak a Temi kishang chüm sühlangkei lausikei shabü mühghaü 
kho chüm a akitei. Haoen chümmaang to kokshou a atkei hoba kaoen 
lulu a huan haiteikei.
	 Yepshang phanga Nidku hukei hoba kho nyangko Nao hukei. 
Monshu hokkhün a hukei. Koukhap thüka Buthem hukei hoba Masuset 
koukhap junga hukei. Methuphang a Temi longaikei hoba shaüde 
ong yepshang to haukei. Hao yepbüyam, Nidkuei hao to sepbei. Temi 
kaang wikei hoba pheiche aeto sepaikei lausikei khünei Nao kibü 
khoei hao la takkei. Khoei aeiko Temi la aeibou shatkei.

	 Aeibou nakthühtham kibü ka hoba aikei ühüpbü ka hao la aiei 
shatdaje angean. Khoei wan sapla Temi hokjung to laangjung haukei. 
Haoei ladang wan jükkei, Monshu kho bakkei hoba Temieibü nyek 
to atkei. Aikei ühüpbo Temi koukhap aeto laangjung haukei hoba 
Masuset a sheketkei. Hao tuongbüyam Buthem koukhap thüka huan 
setbü kho tomletkei hoba Temi tetlepbei.
	 Khünei Temi haikei. Touje Temiei aolakei hoba aikei khonsak 
akulabü. Temi haibü ka ditletbü hapbü kho ladang jenanouna shuong 
thangjamlaje haoenei sekbülakbü labou yingsikei khei ong thüklabü 
ayingsi langkei a khonsak onet lousikei kheiong thükenlabü.

Ngühtet:
1. Thangbou              –  Jenabou, maangjambü
2. Haukiyaangkibü  –  Aeibou hau kibü, sekbülakbü 
3. Lamlom                  –  Lam thoh, jenyu
4. Chümmang           –  Hokjung
5. Kokshoua              –  Angetiko, semele, huphanga
6. Hokkhün                –  Wan jükshang
7. Methuphang         –  Nangnak
8. Sheketkei              –  Tuongetbü

A.	 Phebü habü ho jongaiashi:
1.	 Nidku hoba Naoei ai janthetkei?
2.	 Nidku hoba Naoeibü thangbou sem kho ao ong yingkei? 

Haoenei aishanga maangangkei?
3.	 Thangbou ngao haoen ainei ong hukei?
4.	 Hao longaibüyam Temiei ai kümbei?
5.	 Hokjung a Temi la ai haühthükkei lenashi.
6.	 Nidku hoba Naoei haosieibü thangbou sem ayoko Temi haitila 

thükkoulep si athükkoulep?
7.	 Nao hoba Nidkueibü ngühli ka nyi ai maibü ngühtet ditletkei?
8.	 Müt atei thuiyuko kala thusilam aiche ongkei haüthüklou? Kho 

shanga panthet (paragraph) che doashi.

B.	 Kaibü maangmau onet ka satenla shanga nyi müt ateibü thuibü 
sungko ka la thusilam at haüthük lou? Kho shanga lenko panthet 
(paragraph) che doashi.

C. Ashenbü shentiashi:
1.	 Nidku cheei Nao che _____________ lamen kikei.
2.	 Temi kho _________________.
3.	 Nyetche Nidku hoba Naoei ________________ haitila janthetkei.
4.	 Temiei wan jükjinei Monshu bakkei hoba haoeibü __________ to 

atkei.
5.	 Ladang jenanouna shuong ___________ haoenei labou thükda. 

D.	 Kuan kibü kho jitiashi:
      	 	 A				     B

1.	 Monshu			   (a)   sepda
2.	 Buthem			   (b)   jukda
3.	 Nao				    (c)   bakda
4.	 Masuset			   (d)   takda
5.	 Nidku				   (e)   tuongda
                                                       (f)   tetlepda

Thailei

E.	 Kümthen:
    Ngühli che pienashi, kho doashi hoba kaibü class la ngühli kho 

lenashi.
	
Ngetibü:
•	 Lennyu lenbouei class kho haoen kishang sangmang to chühen 

saan saan la janashi. Sangmang chenei kibü shuong kho saan 
che la yeitian hoba haoen lewebü wanen phaia yoshaian kümthen 
kho kümla ngetishi.

•	 Saan wekoei haoenei dobü ngühli kho class a lentiashi. Saan 
a yobü nashousi wekoei ngühli kho ka theneithenko tuipang 
lentiashi.

•	 Ngühli kho ailai lenla hangsilam kho lennyu lenbouei nashousi 
shuong la ngetishi:
1.	 Ngühli khünei khangshang, lom hoba thonshang dogo kijan.
2.	 Ngühli lenjinei shuongeibü thenyek to chühko ong lenjan.
3.	 Ngühli lenjinei haoen sepeilangeiko ayingsi yousiyik  to meitiko/ 

louyuko alenjan.
4.	 Ngühli kho aeibou panteiko ayingsi aeibou maangyangsho 

alenjan.
5.	 Haoenei kaangpang ayingsi titasangko hangsho alenjan.

F.	 Phanga Ngühnyek at kuakei. Nashousi müt nyi pang la janashi 
hoba cheei ngühnyek che pianen cheto pheashi.

SHAUSIYUNG
1)	 Shausiyung 

yoka kala laobou 
maikuda?

2)	 Nyi kho aila 
maikuda?

3)	 Nyi kho ladang 
shauda?

4)	 Nyi kho ladingnei 
shauda?

LOUYUJAYUBÜ
1)	 Louyubü yoka ka la 

laobou maikuda?

2)	 No ao yoa louyumang 
sühda?

3)	 Nyi kho lai louyuda?

4)	 Kho louyula ka la 
aoei lenkei?

JENENOUNA
1)	 Kaibü jenanouna 

yoka maiboutham 
kho ao?

2)	 Kaibü jenanouna 
hao/sao to ladingnei  
haüyuda?

3)	 Kaibü jenenouna kho 
lan kida?

4)	 Kaibü jenanounaei 
ka to lai thuiyuda?

BUKBÜ CHALOU
1)	 No ladang bukkei?

2)	 No bukbü chalounyet 
lüm lai lida?

3)	 No bukbü chalou 
a nyi ai jongsak 
mangsühda?

4)	 No bukbü chalounyet 
nyi ai shausiyung 
shaumang sühda?

SANJIH (Season)
1)	 Ka la pendouto 

maikubü sanjih kho 
laobou?

2)	 Nyi kho aila maikuta?

3)	 Kho sanjih a nyi ai 
ong kümda?

4)	 Kho sanjih a nyi ai 
neisimei ong leda?

MEISIAU
1)	 Ka la pendouto 

maikubü meisiau kho 
ai?

2)	 Nyi kho aila 
maikuda?

3)	 Kho lan kida?

4)	 Khoei ai ong 
shauda?

Lensan 6

Nagaland Kabü Lümsilang – II

Ditletlabü nyekchüh:
1.	 Kaibü mütlieibü lümsilang hoba khoeibü kongnyu tetsida 

ngela shanga.
2.	 Lubü mütlieibü lümsilang hoba khoeibü tetsida hangenbü 

ngela shanga.
3.	 Ngüh haanbü ditletla, ngühtho shuong (phrases), ngühlin 

hoba khübü kho loloei ngühlin kümbo jinla shanga.
4.	 Lensan maisho weanla hoba ditenla shanga.
5.	 Jembü ngühyem a maisho shokenko doanla shanga.
6.	 Shean lenbü ditenko dola hoba ngühei jongaila shanga.

 	 Nagaland ho lümsilang juong kibü kaophai dogo ngada. 
Nagaland a mütli phang juong kia hoba loloeibü lümsilang hangenko 
louda. Kongnyuleko langle kho kongnyubou yingbü ka lümsilang 
juongbou langle to phenyubüa liko louda.
	 Khübü lümsilang a kümbou Mühghaü ka haülabü hiletko, 
tetbütabü jungeiko, juokbülembü kuko hanganda. Kho jihsiphai a 
shaukoyungko hoba tombolakko lüm lida. 

Moatsü

Ao mütli shanga Moatsü kho 
pendou to kongnyubou lüm. 
Kekhümaongkhüman phaia 
Nyikelit chalou 2nd  nyet kho 
lüm lida. Kekhümaongkhümen 
phaia kho jihsiphai to hakso 
hapbü hoba olinyubü chalou 
dogo lauda. Bousu si yaksa 
pendouei hele neisimei leda hoba tombülakbü si chisichia laubüa 
yoda. Wan metan kaijembo setan tomdalakda, chia lauda, vilüh 
jangyuda hoba olinyuko shaukoyungko kho lüm hanganda.

Mongmong

Mongmong kho 
Sangtam mütlieibü 
kongyubou lüm 
che ki. Po weko 
Sangwansatlit 
chalou 3rd  nyet 
liko hanganda. 

Mongmong tetlabü kho “ lole thangjam” dogo lauda. Ho lüm a kümbou 
mühghaü “Lijaba’’ to kebüaongbüa haülabü muisiman hiletko lida. Ho 
lüm shaangbounyet to “Müsüyangtüp” dogo lauda. Khünyet hokjung 
a laang sem kebü (kho  Lijaba mühghaü dogo tetda) kho la lembüsabü 
kuda. Hok sem khola nyak shisho hoba ih jonkuko lemda. Kho phaia 
shaukoyungko hoba olinko lüm kho hanganda.

Bushu ayingsi Bishu

Bushu ayingsi Bishu 
kho Kachari mütli 
shuongeibü lüm yoa 
pendou to kongnyubou 
che ki. Po weko 
Poanglümlit chalou 
27th nyet ho lüm lida. 
“Bi” tetlabü kho  
‘subüjabü hoba “Shu” 
tetlabü kho ‘sangmai 
hiletbü’. Ho lüm langle 
sungan phaia chalou 
sem sühko habü tetsida jungeiko hanganda. Shaangbounnyet to 
‘Busu Jidap’, nyibounyet to ‘Surem Baino’ hoba thonnyet to ‘Hangseu 
Busu” dogo lauda. Sangeibü bakhün ngatei kümbü kho to “Phangsla” 
dogo lauda. Bakhün maang to lotbü shuong pendou tombolakko, 
chia lauko hoba louyujayubü pendou a yoan olinyuda. Ho lüm a ‘Muri’ 
(pithung) metko hoba busen kangko tombolakko hoba chisichia lauko 
huiletda.

Mileingi

Zeme mütliei Mileingi 
lüm ho wanei saüenbü 
chalou dogo tetsida 
leko hanganda. Ho 
lüm Wanchiklit chalou 
11th nyet  lida. Ho lüm 
a haoenei kongnyu 
leko wan satda. 
Khünyet shed akakbü 
heshou shuongei ngat 
sangtüngbü sungan 
hakü a wan satda.

Ho lüm awan shongko kho wan tangto jungan asattida. Ho lüm a 
chalou 2 asüh shongko bousu si yaksa chela aset ayangda. Mileingi 
lüm a Zeme mütshuong la lakbühongbü, seisihau labü dogo hiletko 
juokbülembü kuda. Kheiyingsi ong haoen dangbou labou hoba müt 
la takbü meisiau amaibü ka khümenda dogo tetda. Chalou 2 sühko 
shaukoyungko hangenbü a yaksa shuongkei yoan ho lüm lida. 

Monyiü

Phom mütliei Monyiü 
lüm kho kekhümaong- 
khümen phaia Kündanglit 
shaangboubü chathep 
a lida. Po haanbü hapbü 
tetsida  leko ho lüm lida. 
Ho lüm a aeila leko yaksa 
shuong la soumo souhat 
kuko hoba sanou tetsida 
lenko lida. Ho lüm a bousu shuongei haoeneibü nouyangshousi 
shuong hoba nousinasi shuong aoyou chüm kanan ki haoen la ih 
thung hoba shausiyung maibü lamlean jungan hauan kuda. Lüm 
thonnyet püh pendou shaukoyungko, tombolakko hoba chisichia 
lauko, jaishou noushou shuongkei phe hoba ih jepyungko ho lüm 
thontida. 

Habü ngüh shuong hoba ngühtet ngeashi:
1. Kanbü	 –	 Chümdang yeila pheyoan phobü
2. Lembüsabü	 –	 Welauko mühghaü to lembü
3. Janyubü	 –	 Kuyubü
4. Jongsak	 –	 Sanou lenbü ; olinla kubü	
5. Lijaba	 –	 Kaonyudak lombou mühghaü
6. Saüenbü	 –	 Saopobü

Thailei
A.	 Mütli hoba lümsilang jitiashi:
		   MÜTLI		  	 LÜM
		  Monyiü			   Kachari
		  Moatsü			   Sangtam
		  Bushu			   Phom
		  Mileingi			   Ao
		  Mongmong			   Zeme

B.	 Phebü ho jongaiashi:
1.	 Nagabü yaksa shuong la laobou lüm likuda? Bousuei yaksa la 

lai soumo souhat kuda hoba  sanou lai lenda?
2.	 Mileingi lüm a aila wan kho kongnyubou tetsida leko 

jungeida?
3.	 Ao mütlieibü kongnyubou lüm laobou? Lüm ho ai shanga lida?
4.	 ‘Mongmong’ tetlabü kho ai? Ho lüm ho ai shanga lida?
5.	 ‘Bishu’ tetlabü kho ai? Kho jihsiphai a ai jungeiko chisichia 

tomda?

C.	 Kuan kibü ngüh ho wean ngühlin kho shentiashi:
1.	 Müsüyangtüp  chalou a hokjung to .........................................

....................................
2.	 Bushu lüm a ngatei kümbü bakhün to .....................................

.......................................
3.	 Mileingi lüm a ngat sangtüngbü ka wan satenbü kho tangto 

jungan .............................................................................
4.	 Monyiü lümsilang a Phom bousu shuongei .............................

...............................................
5.	 Kebüaongbü wanan phaia Moatsü lüm kho solo hapbü 

jihsiphai hoba ........................................................................

D.	 Damanchühan doashi:
1.	 Naga mütlieibü lüm kho sekmouchümou ayingsi kebüoangbü 

to phenyubü kida?
2.	 Monyiü lüm danko Phom bousu shuongei yaksa shuong la 

sanou hoba soumo souhat lenda . Haoenei kho ai shanga 
kümda nyi lai damda?

E.	 Lümsilang jihsiphai a chümdang, jenanouna hoba chümpen 
pendou liko yoshaida. Christmas kei sen pendouei lida. 
Christmas bulong che kümashi. Nyi mangangbü tügü laü 
nangashi hoba khünei nyi maikubü Christmas hele jinashi.

F.	 Lümsilang jih a nyi ai ong kümmang sühda ayingsi lai ong limang 
sühda, kho shanga phanen lenashi. Che ka cheei phanga lenen 
kibü shong hai phela thükkei:
1.	 Nyi ladang lüm kho lida?
2.	 Kho lüm a nyi pendou to maikubü ai ki?
3.	 Kho lüm a yola no lato hauda?
4.	 Kho lüm a nyi maikubü shausiyung ai ong shauda?
5.	 Kho lüm a no chisichia laula ayingsi tomlalakla yotalou?

Lensan 7

Nagaland a Kibü Mütli Phang 
Nyen Ngakhangkei - III

Ditletlabü nyekchüh:
1.	 Naga phang lulueibü nyen maisho lauenla hoba haoeneibü 

bakshang ngela shanga.
2.	 Nagabüeibü lithen (history) ngela shanga.
3.	 Lensan kho maisho  shuokenko weanla shanga.
4.	 Dola hoba ngühei jongaila shanga shean lenbü kho ditenla 

shanga.
5.	 Ngüh haanbü ngela shanga.
6.	 Jembü mütli ong ayingko lubü mütli to kei maibü aeinei nyen 

sang kula ngela shanga.

11. Kachari 

Kachari mütli kho kaoen sem 
ka loukei dogo lapanbü kia. 
Shaangboubüa, atei lauda 
haoeneibü pisibou shuong 
Bramahputra hoba Koshi 
shumang kanglang aeka loukei. 
Haoen loubü kaoen kho to 
Nepalibü shuongei Kachar dogo 
ngada. Khoei haoen to Kachari 
mütli dogo lauda.
	 Nyiboubüa, J.D 
Andersonei lapanbü, Kacharibü 
shuong North Bengal aekabü 
Koch mütli ka loukei. Khübü 
mütli to Assambüei Kossari dogo 
laubü ka Kachari dogo yeikei. 

Semboubüa, N.K. Burmanei lapanbü kho, Mahabharata ngühli le a 
chaangnebphei kaophai shanga dobüa “Kachcha” dogo lenan kia. 
Khoeibü tetlabü, yungnyu nyangko kibü kaophai laangdak shongei 
kailepan kibü. Khoei shaangüt “Kachcharis” ayingsi “Kachari” dogo 
ngakei.

12. Khiamniungan 

Khiamniungan mütlieibü sang kho 
India hoba Burma kaonyek pennyi 
ham a kia. Khiamniungan dogo 
laubü khoeibü ngühtet sem kia.  
Khiam tetlabü kho ‘dei’, Niu tetlabü 
‘yaangbü’ hoba Ngan tetlabü 
‘bakshang’. Khoei Khiamniungan 
tetlabü kho “ deikük yaangbü ka 
bakbü”. Kho deikük ka koubü 
shumang laang kho Myanmar a 
Chindwin shumang sühko kouda. 
Laang kho Khiamniungan a shumang 
pendou to yaangbou che ki.

13. Pochury 

Pochury  phang nyen tetlabü kho sem 
kia. Po tetlabü ‘Sapo’, Chu tetlabü kho 
‘Küchury’ hoba Ry tetlabü kho ‘Khwiry’. 
Khübü phang sem kho Myanmar aeka 
kaoen lulu ka yoshaian Puchury dogo 
mütli chela yeikei. Po shisho phaia mütli  
sem kho yoshaian Naga mütli dogo  
yeijung loukei. Sapo mütli kho 
Shaphongri sang ka loukei, 
Küchury mütli kho Myanmar a  kibü 
chaangnebphei aenei kibü Nagabü 
mütli hoba Khwiry mütli kho kei chaang 
aenei kibü Myanmar Nagabü shuong 
yoka louan chela yoshaian kikei.

15. Sumi

Sümi mütlieibü bakshang nyen kho den 
lulu ka louan nyenkei dogo lapenda.
 	 Angami ngüh a “se” tetlabü 
sem kho ka Sümi dogo luongkei to 
atei lapanda. Ngühli a lenbü Angami, 
Chakhesang hoba Sümi kho bou 
cheieibü shou kiteikei hoba haoen 
Khezhakenoma sang a liko kijung 
loukei. Sümi kho napeibou kikei. 
Sümieibü pisibou kho Seme dogo kikei 
hoba kho tetlabü “semboubü müt”.
 	 Nyiboubü ngühli a lenbü, sang 
khangbü nyen Swemi  dogo nyenbü 
kikei hoba Sümi dogo ngabü kho, kho 
sang nyen ka loukei dogo tetda. 

14. Rengma

Rengma mütli loushang to chühalonga 
maanga mailabü che kia. Haoeneibü 
ngühyem to haoenei Nzonyu ngüh dogo 
lauda. Nzonyu tetlabü  ‘müt che’ hoba Nyu 
tetlabü  ‘mütli’ khoei Nzonyu tetlabü Nzon 
‘mütli’ dogo lauda. Haoeneibü phang nyen 
kho Nzon Tegibu dogo nyenan pendou to 
lakbühongbü müt che kibü haoeibü nyen 
jungeiko nyenkei. Nzon Tegibuei Terogvü 
shong a Tegibuphen sang sangkei.
Khei nyenan kian Rengma dogo lubü 
nyen che nyenjung satkei. Po shisho 
kian ladang Britishbü shuong Assam to 
loukei, haoenei Ahom choba to haüyumang sühkei. Lausikei choba 
haoen jungto haüyula alou hoba  hao jeiko lakbü müt che Keyhon 
dogo nyenbü hautikei. Keyhonei hele maisho lamlean haukei 
hoba Britishbü shuongei hao kho shabü sou louada dogo dambei.  
Britishbü khoei haoeibü ngühjapbou to sou tügü hapbü kho to ai lauda 
dogo phekei hoba ngüh sepeibouei Rema dogo jongaikei. Khoka jaüan  
Britishbüei haoen mütli to Rema ayingsi Rengma dogo nyenkukei.

..

	 Semboubü thenlen a, pisibou cheieibü nyen Süpu dogo nyenbü 
ka Sümi dogo nyenkei dogo tetda.
	 Leiboubü thenlen a, jaisina müt nyieibü nyen Tukumi hoba  
Suwumi dogo kibü haosieibü nyen thepsheian Sümi dogo nyenkei 
dogo tetda. British shuongei haoen to Swemi dogo ngakei hoba kho 
ka nyen tuibouei Sema dogo ngako loubü 1992 po a ong Sümi dogo 
nyen jaksheikei. 

16. Ao
Aobü shuong kho haoeneibü district 
Mokokchung a kida. Aobü khokei 
Nagabü mütli phang hoba haoen 
Junglibü hoba Mongsenbü dogo chung 
pennyi kia. Shaangüt ka Junglibü hoba 
Mongsenbü kho liko ong kijung loukei 
lausikei chung nyi khoei haoen bakbü 
hoba loubü kaoen ngühlideili kho lulu 
dogo thenen lenda.
Junglibü: Junglibü shuong kho 
Lungtrok a laang ka bakkei dogo tetda 
hoba kho kaoen Jungliyimti a kia. Kho 
kaoen a haoen langkei maisho kiko 
hoba mütshaang lühpak haakoyangko 
kikei. Khoei, haoen to Jungli dogo 
laukei.
Mongsenbü: Mongsenbü kho South-East Asia kaoen aeka, Irrawady 
shumang hoba Chindwin shumang tanjung louan Jungliyimti a 
kikei dogo tetda. Mongsenbü dogo laubü nyen kho ‘Putu Menden’ 
(büshe songdak setshang) a  yobü mütshuong aedang ka sunganbü 
ngüh.  Putu Menden a yobü müttenei haoen la takletkubü posilit a 
theneithenko songdakda. Khoei, Mongsen tetlabü kho Putu Mendenei 
thonsithak akiko theneithenko songdakbü to lauda. 
Junglibü hoba Mongsenbü chung dogo janyinen kibü shensinge kho 
haoeneibü mütmang a püpbü, neisimei, shausiyung, ngühyem hoba 
pisongbousong ka chühenda.
 ‘Aor’ dogo lauko kibü ngühtet kho ‘Dikhu  shumang tanjung haubü’ 
ayingsi shaüte ong ‘haua’ ayingsi ‘hauda’ dogo laubü ngühli ka 
thenda.

Ngühtet: 
1.	 Napeibou	 –	 Bousu shousi yoka pendou to thonbou
2.	 Pingüh boungüh	 –	 Pisibou ka thenjung loubü ngühli; lithen
3.	 Setlepbü	 –	 Kaophai kimlepbü
4.	 Kaophai	 –	 Müt che ayingsi mütli cheei kimlepbü kao
5.	 Loushedbü	 –	 Kaoen che ka lubü kaoen che to hauan 	

		  ayingsi louan kibü
6.	 Thensilen              	 –	 Pi che ka thenjung loubü shousi shisi 		

		  shuong
7.	 Ngühjapbou         	 –	 Lubü ngühyem laujinei sepeian lenbou; 	

		  ngühsepeibou
8.	 Phetphan                 	–	 Pisibouei phokubü nyaksinam; chümshang 	

		  sekphai
9.	 Shuokyubü            	 –	 Dangbou to wapyubü
10.Langthed              	 –	 Ngühang a santhed ka lang luongbü
11.Thonsithak 	 -   Thonbü ayingsi thakbü ayingsi thakshang 

akibü.

A	 Phebü habü ho jongaiashi:
1.	 Kachari mütli kaoen sem ka loukei  dogo kibü khoeibü ngühli 

thenen lenashi.
2.	 Khiamniungan tetlabü kho ai? Kho ai tetlabü jungeiko 

nyenkei?
3.	 Pochury phang sem yoshaibü haoeneibü nyen shuong lenashi 

hoba laobou kaoen ka yoshaian Pochury mütli dogo yeikei?
4.	 Rengma mütli loushang kaoen nyieibü lenko doashi.
5.	 Jaisina müt sem kibü ka Sümi dogo ngabü ngühli doashi.
6. Junglibü hoba Mongsenbü laka bakkei kho thenen lenashi

B.  Ashenbü shentiashi:
1.	 Nzon Tegibu sang nyen _________________ kho Terogvü shong 

a sangkei.
2.	 Pochury phang nyen ____________ ka yoshaian nyenkei.
3.	 Khiamniungan mütli __________ hoba ______________ kaophai 

ham a kida.
4.	 Kachari mütli kaoen  ____________________ ka loukei dogo 

lapenda.

Thailei

5.	 Sümi kho Angami shuongeibü ngühtet a  ____________ tetlabü 
sem.

6.  Ao mütli phang a ___________ hoba____________ dogo chung 
pennyi kia.

C.	 Ngühlin ho jitiashi:
		  A	 B

1.	 Kachari	 Dikhu  shumang tanjung haubü.

2.	 Khiamniungan 	 Semboubü müt.

3.	 Sümi	 Mütli sem yoshaibü nyen.

4.	 Pochury	 Nzon mütli.

5.	 Rengma	 Deikük yaangbü ka bakbü.

6.  Ao	 Yungnyu si laangdak shongei 		
	 kimlepan kibü kao.

D.	 Kuan kibü ngühlin kho Tükde si Aying:
1.	 Sema dogo ngako loubü nyen kho Sümi dogo 1992 po a 

jakshekei.
2.	 Pochury mütli kho China kaodak ka tan tan a loukei.
3.	 Assam kaodak to Britishbü shong shaangleko loujinei, haoen 

to haüyula Ahom Chobaei hao yoa Keyhon dogo nyenbü lakbü 
müt che leian haukei.

4.	 Khiamniungan nyen kho ngüh sem yosheian ngada.
5.	 Nepalibü shuongei Kacharibü shuong to Kossari dogo ngada.
6.	 Aobü mütli a Junglibü hoba Mongsenbü dogo chung pennyi 

kia.

E.	 Müt nyi pang la janashi hoba phanga kuan kibü ngüh haanbü 
ditletbü  khübü kho jinan ngühlin kümashi. Kho phaia Class 
pendou thedang a wean lenashi:

F.	 Kaneibü mütli shanga ayingko nyi maikubü lubü mütli cheeibü 
shausiyung, neisimei hoba louyujayubü shanga lenko ngühpem 
100 - 150 thüng jinan doashi. Kho yoa shangashatbü soupüp 
küman janyinbü lenashi.

Loushetbü Thensilen Phetphan

Lensan 8

Nagaland Kabü Lümsilang - III

Ditletlabü nyekchüh:
1.	 Kan mütlieibü lümsilang hoba khoeibü kongnyu tetsida ngela 

shanga.
2.	 Lubü mütlieibü lümsilang hoba khoeibü tetsida hangenbü 

ngela shanga.
3.	 Ngüh haanbü ditletla, ngühtho (phrases), ngühlin  hoba khübü 

kho nyi kümenbü ngühlin a jinan doanla shanga.
4.	 Lensan maisho weanla hoba ditenla shanga.
5.	 Lulu ngühyem a maisho shokenko doanla shanga.
6.	 Shean lenbü ditenko dola hoba ngühei jongaila shanga.

Nagaland ho lümsilang juong kibü kaophai dogo ngada. Nagaland 
a mütli phang juong kia hoba lulueibü lümsilang hangenko louda. 
Kongnyuleko langle kho kongnyubou yingbü ka lümsilang juongbou 
langle to phenyubü a liko louda.
	 Khübü lümsilang a kümbou mühghaü ka haülabü hiletko, 
tetbütaabü jungeiko, juokbülembü kuko hanganda. Kho jihsiphai a 
shaukoyungko hoba tombolakko lüm hanganda.

Naknyulüm 

Changei Naknyulüm kho Naklit chalou 
31st nyet lida. “Nakthühbü ka ngesakbü 
hapanbü” tetsida jungeiko Naknyulüm 
lida. Changeibü ngühli a lenbü, jih 
chenei kaodak pendou nakthühtham 
apbei hoba müt pendou kümlaleila 
athükko kikei. Müt cheei saonyu mei 
phekbü haitian phaia nakthühbü kho 
satkei. Nakthühbü ka thük hapanbü 
tetsida leko khuthük mühghaü to 
olinbü lenko kho Naknyulüm hanganda. 
Lubü lümalanga tügü kho lüm a louyujayubü kida hoba shausiyung 
janyupangyuko hanganda. Lausikei kho lüm a tombülakbüje akida.

Ngada

Rengmabü shuongei 
Ngada lüm ho 
Saophenlit chalou 
28th nyet lida. 
Kebüaongbü langle 
sungan ho lüm 
hanganda. Ho lüm 
chalou set sühko lida. 

Chalou takletbüa ih thungda, hedang mouan apda hoba haibü sou la 
shausiyung janan phokuda, mang yuda, neisimei sakkan apda hoba 
namthung saüenda, jepshaujepyungbü kida, tomda hoba loloeibü 
hele lean lubü sangmang to hauan tombü a yoda. Müt pendouei 
chalou setbounyet shaulayungla shanga lamlean photeida. Lüm 
wanan phaiaje khüpo haibü shuongeibü sou sang ka hoba haibü sang 
yemlam to pendou hauda dogo Rengma shuongei tetda.

Yemshe

Pochury shuong shanga 
Yemshe lüm ho pendou 
to kongnyubou ki. Ho lüm 
Sekkouwansatlit chalou 5th 
nyet lida. Ho lüm kebüaongbü, 
langle sungbü jihsiphai a 
kida. “Yemshe” tetlabü chüm 
a thungbüjuokbü ka ponlem 
hibü dogo lauko hanganda. 
Ho lüm chalou 22 sühko kida, lausikei thonnyet chalou kho ong 
pendou to kongnyubou. Khünyet chümsibung pendou küpjembo 
saopoda. Yemshe lüm a cheei chela amai apyuda, hangbü thangbou 
hoba haanbü thangbou lamyuda hoba chümdang yeila shanga 
phean phoda. Sang kaijembo saopoda, yenlam, yungbü deikhün, 
sekkoulam jimda hoba haksoshang hakü kümetda.  Khoka jaüan ong 
langkei  kithu haanbü younak khangda dogo tetda.

Miu

Khiamniunganbüei 
Miu lüm hanganjinei 
kousi shuong hoba 
shousilisi shuong 
kanglanga phenyubü 
tetsida jungeiko 
hanganda. Kho lüm 
Nyikelit  chalou 5th  
nyet lida. Ho jihsiphai 

a kousi shuongei shousilisi shuong shanga lembüsabü kuko haülabü 
hikuda. Shousilisi shuongei kei koula nei, in hoba shausiyung jungan 
hauan kuda. Kho lüm a kou hoba haoeibü nousinaeibü shousi shuong 
kanglanga sanou a phenyubü kümsilei kümbo hanganda. Pisibouei 
jungeibü tügü mühghaü ka kebüaongbü a müisiman hiletko keisiuk 
haitian sek a juokbü lembü kuda.

Sökröhnye

Chakhesang mütliei 
Sökröhnye lüm ho 
Poanglümlit chalou 
15th  nyet lida. 
Saüenbü tetsida leko 
ho lüm lida. Ho lüm 
khangnyet thaonyu 
a samkeisamuk 
haitian sii phinda 
hoba nangda. Yaksa 
si bousu pendou 
deikhün to hauan dei angatjinei mang yuan apda. Dei khuan lungbü 
khoei dolo maibü aunakaupang haitian thungda. Aunak phe kho 
bousu shuong saüenbü tetsida leko okda. Chüm, thungsiphau hoba 
hokjung pendou saüenko juokbülembü kuda. Lubü Naga phangei 
kümbü tügü ho lüm a louyujayubü, chisichia dombü, tombülakbü 
hoba shaukoyungko ho lüm hanganda.

Tuluni

Tuluni kho Sümieibü 
kongnyubou lüm. Po weko 
kho lüm Naklit 8th a lida. 
Langle püetangetan phokula 
hoba juong sungla shanga 
mühghaü to lüm a lembüsabü 
kuko welauda. Phesijem hoba 
nyake ih juong jungeiko ho lüm 
lida. Ho lüm a, nyak hoba phe 
thongou le a shoan chümpen 
jaisina nousina hoba jenanouna shuong la kuda. Lao lamyaknga 
shangakei ho lüm a pheyuda. Chüm kanla lauyuan kibü shongeije 
bousueikei hoba yaksa nyueikei chüm to nyak shaula ngada hoba kho, 
chümdang yeila küktet lea dogo tetda. Sang a kibü chingbü nashou 
aoyou tan sekmou chümmou la minan ki, pendou jembü himjam edou 
püngta hoba kho to ‘Aloji’ dogo lauda. Tuluni lüm a Aloji wekoei uk, 
masu, ngou tügübü haitida hoba ‘Aloji tou’, tetlabü, Aloji leiyeibou 
chüm a setda.

Kuan kibü ngühtet ho ngeashi:
1.	 Kanbü	 –	 Bousuei yaksa chümdang yeila phean phobü
2.	 Kithu	 –	 Langkei kibülebü thu
3.	 Langesaobü	 –	 Ngeyang lamto ngesakbü `
4.	 Phinbü	 –	 Deiei lakbü
5.	 Lembüsabü	 –	 Sii angtian lembü; silip jabü
6.	 Lisishuong	 –	 Nousinaeibü shousi shuong
7.	 Ih 	 –	 Jakbümakbü shausiyung
8.	 Dolo	 –	 Samkeisamuk, Meisiaueibü wi chühla  maibü

Thailei
A.	 Mütli hoba lümsilang jitiashi:

	 MÜTLI				    LÜMSILANG
	 Sümi				    Sökhrönye
	 Khiamniungan			   Tuluni
	 Rengma				    Yemshe
	 Pochury				    Ngada
	 Chakhesang			   Naknyulüm
	 Chang				    Miu

B.	 Phebü ho jongaiashi:
1. ‘Yemshe’ khoeibü tetlabü ai? Yemshe lüm a sangkabüei ai ong 

kümda?
2.  Naknyulüm ai tetsida jungeiko lida?
3.  Rengmabüei Ngada lüm chalou 8 lida. Chalou 8 khonei ai ong 

kümda?
4.  Sümibüei lüm Tuluni kho ai nyen ka sungenkei?
5.  Chakhesangbüei Sökrönye lüm a aila bousu shuongei mang 

yuan apda?
6.  Miu lüm a kou hoba shousilisi lai küman sanou lenko ai ong 

kümda?

C.	 Doan kibü maisho wean phaia ashenbü shentiashi:
1.	 Miu lüm a kousi shuongei shousi lisi shuong shanga ...................
2. 	 Aloji wekoei ..................................... haitida.
3.	 Sökrönye lüm a dolo maibü aunakaupang haitian heshou shuong 
	 la ............................................................
4.	 Yemshe lüm a cheei chela amai apyuda,  hangbü thangbou hoba 	
	 ....................................................................
5.	 Ngada kho chalou 8 sühko sang pendouei lüm lian phaiaje kho 	
	 ka jaüan ......................................... to hauda dogo tetda.
6.	 Changeibü ngühli a lenbü, müt chei saonyu meiphekbü haitian 	
	 phaiaje ......................................................................

D.  Damanchühashi hoba jongaiashi:
1.	 Lümsilang jihsiphai a Nagabü shuongei lubü to thangbou maibü 	
	 lamenla shanga damda. Aila haoenei kho tügü kümda dogo 	
	 nyikei damda? 
2.	 Kaneibü lüm hoba lubüeibü lümsilang a jungeibü song lulu kia 	
	 Kaneibü lüm to aphatbü lubüeibü lüm a jungeibü kümsilei den 2 	
	 (nyi) shanga lenashi.

E.	 Kaibü lümsilang a lebü neisimei/ hele lean, bousu hoba yaksa 	
	 soupüp kümashi.

F.	 Seneibü pisongbousong jungeiko ‘Hornbill Festival’ jihsiphai 	
	 a mütli phang pendou thamgjamen lida. Nokei kaibü jenenouna 	
	 shuong yoa kho Hornbill lüm a yola shanga hauda dogo 		
	 damashi. Kheijinei kan lai haula ayingsi ai kümla, habü tügübü 	
	 shanga lenyulauyuashi.

Ho tügü lenyulauyula thükkei – 
Student 1: “Hornbill lüm to haula ngeije haiteila athükda”.
Student 2: “Haaü… ngokei khei kia”.
Student 3: “Sen khünei sühan shaang ai kümla ma?”

Ngetibü:	 Lennyu lenbouei nashousi müt sem pang janashi. Thük 
a lenen kibü phatko haoen lenyulauyutiashi. Nashousi 
mütpem wekoei semnei pang lenla laula thükkei. 
Lenyulauyula shanga inn 5 kilabü.

LENSAN 9

Püh Thangjam 
Nagaeibü Song Maibü

Ditletlabü nyekchüh:
1.	 Nagabüeibü songsido maibü ngela. 
2.	 Shuongsiphang kümsilei to maiakei lauenlabü hoba kho 

song amaotiko jungeijung haula ngela.
3.	 Lensan kho maisho ditenko wela hoba dola ngela.
4.	 Lensan a lenbü kho maisho shuokko phai semenla.
5.	 Ngühtet haanbü ngela.
6.	 Ngühlin kümen shangashatko dola ngela.

Naga sangkhong pendou a tanbü jih ka tat sühko shuongsiphang 
pendou thangjam maibü a kijung louda. Sangkhong kabü mütpem 
wekoei püheibü kümaleia thangjam maibü kuda. Shuongsiphang 
maisi ong pendou maanglemshang kida. Shuongsiphang kümaleia 
phejan leko loubü phetphan kho tat sühko sen yoa kia. Shuongsiphang  
to sanoubü hoba thangjam kubü kho Nagaeibü song maibü che ki. 

Sangbü atla ongkei thushed 
haüthüka longa püh pendoueibü 
onet tügü daman khübü 
mütshuong to thangjambo 
thuiyoda. Tetlabüei, chümsibung 
wanei juokan apsi püh pendouei 
thuiyoda. Sangbü  hoba leibülepbü 
sang kakei shausiyung, neisimei, 
jaksiam hoba chüm a jungeibü 
peisilei pendou kuda. Thushed 
haüthükbü chümdang khola 
pühei chüm dangngaikuda. Sangkhong a chümdang cheei kümsilei 
yaangbü che kümla khangjinei püh pendouei thuiyuda. 

Pisibou mütten ka tat sühko 
Naga sangkhong pendou a 
loloeibü chümshang sekphai 
kho ka sangbüei ong sungla 
thükkei. Tangsek moula shanga 
sangkong songdakei janthetbü 
lishet mouda.  Sangmangeibü, 
chungsiphangeibü ayingsi 
chümpeneibü sekphai leilang kida 
hoba khübü kho janyuan ayingsi 
phouan mouda. Likobü jenanouna, 
sangmang, nyupemboupem 
ayingsi sangkhong shanga 
pendouei dambuda.

Nagabüei shaangüt ka jungeiko 
loubü song kho sang a kibü baushi 
shatnyat shuong to thounouko 
louda. Baushi at shousi yoa kida 
hoba at kounyang shuongei  samda. 
Latnyulatbou, shoushet lebü, 
sokemokebü hoba ngoubüobü 
shuongkei shuongsiphangei
thuiyuko kida. 

Thumoulangle kümaleia kei 
deisek shangbü jih a sek 
bunyubou to edouei deisek  
shangla thuiyuda. Sek 
bunyubouei edou shuongla 
shausiyung maiboutham  
lamlekuda. Khübü edou kho 
athakko lubü  müt cheeibü sek 
to kouan khüpda. Kho tügü 
edou püngbü shuongei loloeibü  
sek kei thükko mouda. 

Ngühtet:
1. Thangjam	 –	Liko kümbüleibü, chela kibü.
2. Püh	 –	Sangbü pendou, imyam, noknyüh.
3. Sokemokebü	 –	Pheilebü, yousiyik amaibü.
4. Thushed	 –	Khonsak onet.
5. Ngoubüobü	 –	Ngüh alauenbü, nouei atitbü müt.
6. Ngatsinang	 –	Chümsibung danglabü busidei, peisilei.
7. Thumoulangle	 –	Langkei shausiyung shangabü kümthenleithen.
8. Noknyüh	 –	Püh, mütshaang.
9. Kayang	 –	Namshau, ikshat lebü.

Nagabü shuongsiphang a kongnyu kümthenleithen pendou pühei 
maangangbü tügü janthet leda hoba kho nyupemboupemei lulimla 
athük. Ngühkhümdeikhüm danko shedtibou la kayang kula shanga 
kei pühei janthetbüa ong kümjung hauda. Kho danko sangkhong 
a ajiaphai ayingsi oyuphetyu luongla kibü pendou thüpetda hoba 
jibüphaibü, sangmai hoba thangjam kida. 

Kho tügü püh thangjam a thüksimin kia dogo seneibü maangpon 
a phojan hoba seneibü pisibouei jungeijung loubü songmaidomai  
pendou amaotiko jungeijung haulabü kho aeibou kongnyu.



47

A.	 Ngüh shuong haanbü ditletbü ka nyi thükbü tügü ngühlin 
kümashi:
1.	 Thangjam
2.	 Sokemokebü
3.	 Thumoulangle
4.	 Noknyüh
5.	 Kayang 

B.	 Phebü jongaiashi:
1.	 Naga sangkhong a thangjam maibü kia dogo senei lai ngeda?
2.	 Müt atla thushed haühtüksi ai lai ong thuiyulangyuko kida?
3.	 Thumoulangle kümthenleithen a lai ong thuiyuko kida?
4.	 Kaneibü shuongsiphang a jungeibü song pennyi phanen 

lenashi.
5.	 Baushi shatnyat shuong to ai lai ong thounouda?
6.	 Sangeibü kaophai a  tangsek lai mouda?

C.	 Naga shuongsiphang a jungeiko loubü song habü ho tükde si 
aying seiashi:
1.	 Nagabü nyupemboupem la thushed haüthüksi haoeibü 

chümpen shuongei ong thuiyuda. (Tükde / Aying)
2.	 Kongnyu kümaleia pühei janthed lebü kho nyupemboupemei 

lulimla athük. (Tükde / Aying)    
3.	 Pühei langleda hoba kho chümdak weko la jankuda. (Tükde / 

Aying)
4.	 Ngühkhümdeikhüm lulimbü shuong la kayang kula noknyühei 

janthetda. (Tükde / Aying)                                
5.	 Shoushet lebü, sokemokebü, baushi shatnyat, kishang 

akibü hoba ngoubüobü shuong tügübü to shuongei phangei 
thounouda. (Tükde / Aying)		

Thailei

D.	 Lewebü nashousi shuongeikei jenanouna shuong to thuiyulabü 
kümthen at class akei  kümenla thükkei. Kaibü class a nyi 
kümenla thükbü  kümsilei shuong a seiashi:
1.	 Odsinot jinbü thungtou jeiyulangyuko aplabü.

2.	 Class to aloubü shuong la  lensan dobü dolettila kulabü.

3.	 Lesilang asungbabü shuong la jembüeibü lesilang 
jannyulabü.

4.	 Peisilei maobü hapngaibü lennyu lenbou la kulabü.

5.	 Class maangkabü setshang hoba le phoshang maisho 
küpjembo pholabü.

6.	 Leweshang khong a odsinot kibü heshaien odsinot 
jinbü thungtou to jinlabü.

7.	 Lennyu lenbouei lenbü lensan ashuokbü shuong la han 
shuokngai tiko lenlabü.

8.	 Khonsakko kibü ayingsi shalejongle chümdang kabü 
jenanouna to thuiyula nam shisho bang heshaien 
kulabü.

9.	 Classroom kabü koukap hoba koulom saopolabü.

10. Leweshang khong a chipen hoba busidei kelabü.

11. Classroom hemaiko hoba janko phola lamlelabü.

12. Class a atei nashousi at aweasüngko jungeiko kialonga 
thüpetlabü.

E.	 Kümthen:
	 Kaibü ikmaang kho le a shangen laüeibü dojinei yeneiyenko 

seiashi hoba kho ikei mü to lai thuila doashi. 

F.	 Jenanouna müt che pienashi. Shuongsiphang to thuiyulabü 
hangsilam shanga lenyulauyuashi.

Lensan 10

Naga Louyujayubü

Ditletlabü nyekchüh:
1.	 Nagabü louyujayubü ai ong ki khübü pendou ngela shanga.
2.	 Lensan maisho ditletko weanla shanga.
3.	 Maisho ditanen dola hoba ngühei jongaila thükla shanga.
4.	 Ngüh haanbü ngelabü, ngühtho (phrases) hoba khübü ngüh 

ngühlin a jungeiko doanla shanga.
5.	 Jembü ngühyem a doanlabü hoba lauenla shanga.
6.	 Kaibü mütli ka ong ayingko lubü mütli ka kei maibü ditenla 

shanga.

	 Naga mütli shuongei louyujayubü phang juong louyuda. Lolo 
phang, sangmang, sang dogo lümalanga louyubü kida. Shaangüta 
thama khübü louyujayubü jungeijung loukei. Khoei seneibü kihangle-
hang keitiyaangtida.
	 Louyujayubü khoei seneibü langkei maian kibü yoa olinbü 
kei haptida. Naga louyujayubü atje seneibü langkei a amaotiko jun-
geilabü lele kei kia, tetlabüei, wan satyobü.
	 Nagabü olinyuko loujayubü danko kihanglehanga chingbümin-
bü kida, thangjam kida, pisibouei jungeibü song amaotida hoba 
ditletbü maibü haptida.

CHANG LOUYUJAYUBÜ 
1. Yan Souyupekyubü

	 Yan pekyubü kho pisibou 
jihsiphai ka thama kongnyu 
louyujayubü che. Naknyulüm 
a bousu shuong yan pekyuda. 
Wenshinyet, ongshetbouei tanjin 
khaangkuan phaia ong lubü 
shuongei yan kümda.

Yan souyupekyubü a phang pennyi  kia:
Nouyubü: Yan souyujinei aoeibü loubou soulaje dogo shuong  
pendouei “Ao tele aopang kongmai neishou, hoi!” dogo lauan liko 
souyubü kho to noyubü dogo lauda.

Pekyubü: Yan nouyujinei aoeibü shaang hailaje haoei thükbou la pek-
tila shanga soukulabü. Tokei khangla nouyubü thükbouei pekkan sat-
tila soulabü, haoei athük longa müt cheei lubü pekyulabü . Kho tügü 
pekyujinei haibü shuong pendou thaklabü hoba thonko müt nyi  süh-
ko pekyuan thükbouei jongsak hapda.

2.  Khuyubü  
    Khuyubü kho pisibou jihsiphai ka thama jungeiko louda. Himlan 
thükla hoba lakou meishi a solasepla shanga  khuyubü kho kongnyu-
bou louyujayubü che ki. Khuyubü jihsiphai a khu si khu yoyuan hauei 
yetyulabü, kinyulabü hoba you a lulabü dogo phang sem sühko kia. 
Chang shuong khuyubüa aikei takletbü ayingsi thüpetbü akida. 
          Habü koksihuon jungeiko khuyuda:
i. Yetbü:   Mang a ayingsi shenjang a pamyoan yetyujinei phem a hoba  
                    müt mang a hau kibouei yetan tuongtida.
ii.  Kinbü:   Khuyujinei tuongtila athüksi kok kibouei haoeibü youei kinan  
                    tuongtian shanglepda.
iii. Lubü:  Khuyujinei sobüsepbü müt khoei phühte hauan you a luan  
                    tuongtian shanglepda.
            Khuyubü kho hakü ayingsi sangmang shaishang a baushi 
shuongei nashousi ngashaian khuyutida hoba haoei thükbü athükbü 
janthed kuda.

Tepi Kau
	 Liangmai mütli shuongeibü lümsilang pendou a louyujayubü 
che kia hoba kho to Tepi Kau dogo lauda. Haukiyaangkibü bousu  
pendou kho louyubüa yoda. Lüm a haitibü samkeisamuk khu kuia 
saüen phoan sungla shanga domyuda. Khu kho japban sunga longa ika  
jungan haoei hoi hinko ngekda, “ ngo khoeibü shou yingkei......  
khoeibü shi yinkei..........” dogo nyen phongko ngekda. Kho tügü 
kümensi ong haoei thük hapba dogo lauda.
           Kho louyubü a thük hapbü khu kho chüm to ayingsi hakü to  
jungan ngaian thungan shauda. Thük hapbü müt khoei haoei  
shenjang a kaibü nei kho ongshetbou la jungan hauan kuda.

Ngühtet: 
1.	 Nouyubü	 –	 Yan souan kaitibü
2.	 Pekyubü	 –	 Yan si yan kakyotibü
3.	 Kinyubü	 –	 Youei you to kinbü
4.	 Yetyubü	 –	 Ikei pamyoan hauei thungyubü
5.	 Tanjin	 –	 Küktet lekubü
6.	 Sobüsepbü	 –	 Aeibou panteiko kümbüleibü; süksükbü

Thailei
A.	 Phebü ho jongaiashi:

1.	 Yan souyupekyubü janyinbü younak den nyi kia kho lenashi.
2.	 Pekyubü khangjinei ao si ao louyuda?
3.	 Pekyubü kho lai louyuda?
4.	 Tepi Kau a thük hapbouei ai lauko hoi hinda?
5.	 Chang khuyubüa ai kok ong jungeiko khuyuda?
6.	 Khuyubüa lai küman thüka dogo janthet kuda?

B.	 Haanbü ngüh shuong ditletbü ka ngühlin kümashi:
1.	 Nouyubü 	
2.	 Pekyubü 	
3.	 Kinyubü 	
4.	 Yetyubü 	
5.	 Haukiyaangkibü 	
6.	 Sobüsepbü 	

C.	 Ashenbü a shentiashi:
1.	 Louyujayubü khoei seneibü _________________ keitiyaangtida.
2.	 _____________________ a bousu shuongei yan pekyuda.
3.	 Thonko müt nyi sühko ____________ thükbouei jongsak hapda.
4.	 Sobüsepbü müt khoei phühte hauan you a luan tuongtian 

______________
5.	 Liangmai mütli shongeibü louyujayubü khoto _______________ 

dogo lauda.

D.	 Kuan kibü jongaibü ka tükdebü pienashi:
1.	 Naga mütli shuong louyujayubü kho

a.	 tou nyangko ong louyuda.
b.	 po 10 ong haua.
c.	 shaangüt thama louyuda.

2.	 Olinyuko louyujayubü danko
a.	 oyuphetyu longtida.
b.	 thangjam sungbada.
c.	 haibümaobü sungbada.

3.	 _________ nyet ongshetbouei tanjin khangkuan phaia ong lubü 
shuongei yan kümda.
a.	 Wenshi
b.	 Youjem
c.	 Nakseng 

4.	 Yan souyupekyubü a phang penyi kia
a.	 Nouyubü hoba souyubü
b.	 Pekyubü hoba kaiyubü
c.	 Nouyubü hoba pekyubü

5.	 Tepi Kau kho laobou mütli louyuda?
a.	 Lotha
b.	 Liangmai
c.	 Rengma

E.	 Müt nyi pangeibü kümthen:
	 Jenanouna ka müt che pienashi. Kaisi hamei cheei cheto 

louyujayubü pendou yoka nyi maikubü che shanga lenashi, kho 
lai louyuda hoba kho nyi aila maikuda.

F.	 Shuong kümthen:
	 Lennyu lenbouei Class kho saan nyi la janashi. Ho lensan a 

lenbü louyujayubü saan weko la che pang nongkuashi hoba 
louyutiashi.






